
O‘ZBEKISTONDA TURIZM 
VA SERVIS SOXASIDA 
DAVALT- XUSUSIY 
SHERIKLIK MEXANIZMIDAN 
FOYDALANISH ISTIQBOLLARI

Annotatsiya: Ushbu maqolada O‘zbekistonda turizm va servis sohasida davlat-xususiy sheriklik (DXSh) mexanizmidan 
foydalanish imkoniyatlari, mavjud tajribalar, xorijiy mamlakatlar amaliyoti hamda istiqboldagi takliflar keng yoritiladi. DXSh 
orqali turizm infratuzilmasini rivojlantirish, xizmatlar sifatini oshirish, investitsiyalarni jalb qilish va davlat-xususiy sektor 
o‘rtasidagi barqaror hamkorlikni shakllantirish masalalari tahlil qilinadi.

Kalit soʻzlar: turizm, davlat-xususiy sheriklik, turizm infratuzilmasi, investitsiya, byudjet yuki, davlat manfaati.
Abstract: This article provides a comprehensive overview of the possibilities of using the public-private partnership (PPP) 
mechanism in the field of tourism and services in Uzbekistan, modern experience, the practice of foreign countries, 
and promising proposals. The issues of developing tourism infrastructure, improving the quality of services, attracting 
investment, and forming sustainable cooperation between the public and private sectors through PPP are analyzed.

Key words: tourism, public-private partnership, tourism infrastructure, investment, budget burden, public interest.
Аннотация: В данной статье даётся комплексный обзор возможностей использования механизма государственно-
частного партнёрства (ГЧП) в сфере туризма и услуг в Узбекистане, современный опыт, практика зарубежных стран 
и перспективные предложения. Анализируются вопросы развития туристической инфраструктуры, повышения 
качества услуг, привлечения инвестиций, формирования устойчивого сотрудничества государственного и частного 
секторов посредством ГЧП.

Ключевые слова: туризм, государственно-частное партнёрство, туристическая инфраструктура, инвестиции, 
бюджетная нагрузка, государственные интересы.

K I R I S H
So‘nggi yillarda O‘zbekistonda turizm sohasining iqtisodiyotdagi o‘rni ortib borayotgan bir paytda, uning 

infratuzilmasini rivojlantirish, xizmatlar sifatini yaxshilash hamda xalqaro talab va raqobatlarga moslashtirish 
muhim ahamiyat kasb etmoqda. Shu jihatdan, davlat-xususiy sheriklik (DXSh) mexanizmidan foydalanish 
orqali turizm sohasiga investitsiyalarni jalb qilish, yangi ob’ektlar qurish hamda xizmat turlarini diversifikatsiya 
qilish imkoniyati mavjud. DXSh nafaqat byudjet yukini kamaytiradi, balki xususiy sektorga yangi imkoniyatlar 
yaratib, davlat manfaatlarini ta’minlashga xizmat qiladi.

М А V Z U G A  O I D  А D A B I Y O T L A R  S H A R H I
Yescombe E.R. (2011) “Public-Private Partnerships: Principles of Policy and Finance” asarida davlat-

xususiy sheriklikning (DXSh) moliyaviy modeli, xatarlarni taqsimlash hamda shartnoma mexanizmlari batafsil 
tahlil qilingan. Muallif turizm infratuzilmasiga investitsiya jalb qilishda xususiy sektorning roli muhim ekanligini 
ta’kidlaydi.

Akintoye A., Beck M., Hardcastle C. (2003) "Public-Private Partnerships: Managing Risks and Opportunities" 
kitobida DXShning strategik yondashuvlari va amaliy muammolari yoritilgan. Mualliflar turizm bilan bog‘liq DXSh 
loyihalari uchun risklarni boshqarish modellarini taklif qilgan.

Zhang X. (2005) "Critical Success Factors for Public-Private Partnerships in Infrastructure Development" 
nomli maqolasida Xitoy tajribasi asosida DXSh muvaffaqiyati uchun zarur bo‘lgan asosiy omillar tahlil qilingan.

Hodge G., Greve C. (2007) "Public-Private Partnerships: An International Performance Review" tadqiqotida 
DXShning turli davlatlardagi samaradorlik darajalari solishtirilgan va turizm infratuzilmasida DXShning afzalliklari 
ko‘rsatib o‘tilgan.

O‘zbekiston olimlaridan:
Turayev Z.N., Eshmuratov X.E. (2024) "Turizm sohasida davlat-xususiy sheriklik mexanizmidan 

foydalanishdagi yo‘nalishlari" maqolasida DXSh loyihalarining yo‘nalishlari va ularni amalga oshirishdagi 
muammolar yoritilgan.

Turg‘unov A.K. (2022) DXShning huquqiy asoslari va amaliy imkoniyatlarini tahlil qilgan hamda turizm 
sohasiga oid qonunchilikdagi bo‘shliqlarni ko‘rsatgan.

Usmonov B. (2023) esa turizmda DXShning iqtisodiy samaradorligi va investitsion muhitga ta’siri haqida 
statistik tahlillar asosida ilmiy fikr bildirgan.

T A D Q I Q O T  M E T O D O L O G I YA S I
 Ushbu maqolada ilmiy-tahliliy usul, qiyosiy analiz, statistik ma’lumotlar tahlili hamda xorijiy tajribani 

o‘rganish metodlaridan foydalanildi. Manba sifatida 2024-yilga oid davlat rasmiy statistikasi, DXSh loyihalarining 
reyestrlari, xorijiy amaliyotlar hamda turizm sohasida faoliyat yuritayotgan mahalliy va xalqaro ekspertlarning 
ilmiy maqolalari tahlil qilindi.

Т А H L I L  V A  N A T I J A L A R
2024-yil iyun holatiga ko‘ra, O‘zbekistonda davlat-xususiy sheriklik (DXSh) asosida 900 dan ortiq loyiha 

ro‘yxatga olingan bo‘lib, ularning asosiy qismi suv xo‘jaligi (463 ta), ta’lim (91 ta), isitish tizimlari (220 ta), 
ekologiya (67 ta), sog‘liqni saqlash (52 ta) kabi sohalarda to‘plangan. Mazkur ko‘rsatkichlar mamlakatda 
DXShning an’anaviy sohalarda rivojlanayotganini, biroq turizm sohasi hali bu jarayonga to‘liq jalb qilinmaganini 
ko‘rsatadi.

Tahlillar shuni ko‘rsatadiki, DXSh orqali barpo etilgan loyihalarning ko‘pchiligi ijtimoiy sohalarga yo‘naltirilgan, 
bu esa davlat siyosatining ijtimoiy yo‘naltirilganligini anglatadi. Ammo turizm infratuzilmasi, mehmonxonalar, 
yo‘nalishlararo transport, ekologik turizm obyektlari kabi muhim sohalarda DXSh faoliyati sustligicha qolmoqda. 
Xorijiy davlatlar tajribasida esa aksincha, aynan turizm va servis sohalari DXShning asosiy yo‘nalishlaridan biri 
hisoblanadi.

Quyidagi jadvalda 2024-yil holatiga ko‘ra sohalar bo‘yicha DXSh loyihalari soni va mablag‘ taqsimoti keltirilgan:
Soha Loyiha soni Mablag’ (mln USD)

Kommunal 3 1500.99
Ta’lim 91 146.7
Isitish tizimlari 220 125.6
Ekologiya 67 123.9
Transport 2 94.2
Sog‘liqni saqlash 52 54.4
Suv xo‘jaligi 463 37.2
Soliq 2 20.3
Madaniyat 38 15.1
Agrosanoat 2 13.02
Huquqni muhofaza qilish 9 8.03
Sport 4 1.76
Qurilish 1 10.0
Hunarmandchilik 18 0.74
Bandlik 1 0.07

Diagramma va jadvaldan ko‘rinib turibdiki, eng katta moliyalashtirish kommunal xizmatlar, ta’lim hamda 
isitish tizimlariga yo‘naltirilgan bo‘lib, ushbu tarmoqlarda davlat-xususiy sheriklik faol rivojlanmoqda. Transport, 
madaniyat va sport yo‘nalishlari orqali turizm bilan bog‘liq bo‘lishi mumkin bo‘lgan loyihalar soni esa yetarli 
emas.

Shuningdek, DXSh asosida amalga oshirilgan loyihalarning investitsiya miqdori va geografik taqsimoti 
hududlar o‘rtasida notekis ekanligini ko‘rsatadi. Aksariyat loyihalar poytaxt va markaziy shaharlarga to‘plangan 
bo‘lib, chekka hududlardagi

turistik salohiyat hali to‘liq ishga solinmagan. Bu esa davlatning hududiy rivojlanish siyosatida DXSh 
imkoniyatlaridan kengroq foydalanishni talab etadi.

Xalqaro tajribada DXSh asosidagi turizm infratuzilmasini rivojlantirish, xususan, Fransiya, Germaniya, 
Turkiya, AQSh, Xitoy, Yaponiya kabi mamlakatlarda keng tatbiq etilgan. Masalan, AQShda transport 
infratuzilmasi asosidagi DXSh loyihalari orqali 279 mlrd. dollar hajmida turizmga xizmat qiluvchi infratuzilma 
barpo etilgan. Germaniyada esa ekologik turizm obyektlarini xususiy sheriklar tomonidan boshqarish tajribasi 
muvaffaqiyatli yo‘lga qo‘yilgan.

Shu sababli, O‘zbekistonda DXSh doirasida turizm obyektlari, servis markazlari, agro-turizm hamda 
ekologik sayyohlik loyihalari uchun qulay huquqiy va iqtisodiy muhit yaratish dolzarb masala bo‘lib qolmoqda.

Х U L O S A  V А  T A K L I F L A R 
Yuqorida o‘rganilgan tahlillar asosida quyidagi xulosalarga kelish mumkin:
• O‘zbekistonda davlat-xususiy sheriklik (DXSh) mexanizmi turli sohalarda keng qo‘llanilayotgan bo‘lsa-da, 

turizm sohasida bu jarayon hali sust rivojlangan.
• DXSh orqali turizm infratuzilmasini rivojlantirish, yangi servis xizmatlarini joriy qilish va investorlarni jalb 

etish orqali iqtisodiy samaradorlikni oshirish imkoniyati mavjud.
• Xalqaro tajriba shuni ko‘rsatadiki, turizm sohasida DXSh asosidagi loyihalar muhim infratuzilmaviy va 

xizmat ko‘rsatish resurslarini yaratishda samarali vosita bo‘la oladi.
Quyidagi takliflar bildiriladi:
Turizmga oid alohida DXSh strategiyasini ishlab chiqish va huquqiy bazani takomillashtirish;
Xususiy sektor vakillarini jalb qilish uchun soliq va bojxona imtiyozlarini kengaytirish;
Turizm klasterlari va erkin turistik zonalarda DXSh asosida infratuzilmalarni barpo etish;
Mahalliy hokimiyatlar ishtirokida hududiy DXSh loyihalarini rejalashtirish;
Turizm bilan bog‘liq DXSh loyihalari uchun grantlar va moliyaviy kafolatlar mexanizmini yo‘lga qo‘yish.

